
ΠΑΥΛΟΥ ΤΟΥ ΑΠΟΣΤΟΛΟΥ
ΜΕΘΕΟΡΤΟΣ ΕΣΠΕΡΙΝΟΣ ΚΑΙ ΧΑΙΡΕΤΙΣΜΟΙ
ΕΠΙ ΤΗ ΑΠΟΒΙΒΑΣΗ ΑΥΤΟΥ
ΕΙΣ ΤΟΥΣ ΚΑΛΟΥΣ ΛΙΜΕΝΑΣ ΤΗΣ ΚΡΗΤΗΣ
 
Σημείωσις διαχειριστού του ιστολογίου: Η φυλλάδα εμπεριέχει πλήρη ακολουθία του γεγονότος αυτού μετά πανηγυρικού εσπερινού και όρθρου, η οποία όμως δεν δημοσιεύεται εδώ. Και αυτό γιατί δεν θεωρούμε πως μπορεί ή/και πρέπει να αντικατασταθεί η Ακολουθία του Αποστόλου Παύλου, αυτού του οικουμενικού διδασκάλου, από κάτι τόσο τοπικό και τοπικιστικό. Την κυριώνυμο ημέρα εορτάζουμε την οικουμενικότητα του Αποστόλου. Αντίθετα, στον μεθέορτο εσπερινό, αφού έχει πανηγυριστεί ο Άγιος, δυνάμεθα να αναφερθούμε σε στενά τοπικά γεγονότα.
 
ΜΕΘΕΟΡΤΟΣ ΠΑΝΗΓΥΡΙΚΟΣ ΕΣΠΕΡΙΝΟΣ
 
Ευλογήσαντος του ιερέως, η α’ στάσις του· Μακάριος ανήρ. Εις δε το· Κύριε εκέκραξα, ιστώμεν στίχους στ’, και ψάλλομεν στιχηρά Προσόμοια του Αποστόλου Παύλου.
 Ήχος δ’. Ως γενναίον εν Μάρτυσι.
Ως Απόστολον ένθεον, σοφισθέντα τη χάριτι, Πνεύματος του θείου ανευφημήσωμεν, Παύλον Εθνών τον διδάσκαλον, προς θείαν επίγνωσιν, τον ιθύνοντα λαούς, του δι’ άφατον έλεος, κόσμον σώσαντος, εκ θανάτου Χριστού του Ζωοδότου, Ω πρέσβευε ασιγήτως, πέμψαι ημίν μέγα έλεος.
 
Νήσος Κρήτη ευφραίνεται, η τρυφήσασα πλούτου σου, διδαχών των θείων σοφέ Απόστολε, Παύλε και μνήμην γεραίροντες, δεσμώτην ιδόντες σε, οι Λιμένες οι Καλοί, ευλαβώς ανακράζουσιν· ελευθέρωσον, εξ εχθρού επηρείας σους ικέτας, και την δίνην αμαρτίας, ημών πρεσβείαις σου κόπασον.
 
Υποφήτα θεόληπτε, ων σοφίας της άνωθεν, πεπλησμένος ρήματα τα σωτήρια, τη οικουμένη εκήρυξας, και πάντας κατηύθυνας, προς λιμένα θεϊκόν, Παύλε θεομακάριστε, τον πανεύδιον, μέσω κλύδωνος βίου διδαχαίς σου, ψυχοτρόφοις θείε κήρυξ, της εν Χριστώ τελειώσεως.
 
Και των ΙΒ’  Αποστόλων. Ήχος δ’. Ως γενναίον εν Μάρτυσιν.
Ως αυτόπται και Μάρτυρες, της του Λόγου σαρκώσεως, Μαθηταί πανόλβιοι μακαρίζεσθε, ως αστραπαί γαρ εκλάμποντες, τω κόσμω εφάνατε, και ως όρη νοητά, γλυκασμόν εσταλάξατε, ως αέναοι, ποταμοί Παραδείσου μερισθέντες, των εθνών τας Εκκλησίας, θείοις ποτίζετε νάμασιν.
 
Ως βολίδες αστράπτουσαι, ταις ακτίσι του Πνεύματος, εις τον κόσμον άπαντα διεπέμφθητε, την των θαυμάτων ενέργειαν, αφθόνως παρέχοντες, λειτουργοί των του Χριστού, μυστηρίων γινόμενοι, και θεόγραφοι, θείας χάριτος πλάκες γεγραμμέναι, θεοδίδακτον τον νόμον, ιερομύσται πανόλβιοι.
 
Αλιέων ο κάλαμος, φιλοσόφων το φρύαγμα, και ρητόρων ρεύματα διετάραξε, θεοσοφίας διδάγματα, χαράττων και δόγματα, και μυρίων αγαθών, τηλαυγώς εκτιθέμενος, ευαγγέλιον, και τρυφής αϊδίου μετουσίαν, και Αγγέλων απολαύσεις, και διαμένουσαν εύκλειαν.
Δόξα. Ήχος πλ. β’.
Δεύτε Κρητών φιλεόρτων χορείαι, τον προτρέψαντα Τίτον τον αυτού συνέκδημον, και δι’ αυτού πάντας τους ευσεβόφρονας, περί πάντα εαυτούς παρεχομένους καλών έργων τύποις, Παύλον τον θεορρήμονα ευφημήσωμεν. Ούτος γαρ απαρχή γενόμενος της ημών Εκκλησίας, και Καλούς Λιμένας ως δέσμιος αγιάσας, πάντας ελευθεροί τη Αυτού διδασκαλία, εξ αγνωσίας ψυχολέθρου, και Χριστώ πρεσβεύει υπέρ των ψυχών ημών.
 
Θεοτοκίον
Τις μη μακαρίσει σε, Παναγία Παρθένε; τις μη ανυμνήσει σου τον αλόχευτον τόκον; ο γαρ αχρόνως εκ Πατρός εκλάμψας Υιός μονογενής, ο αυτός εκ σου της Αγνής προήλθεν, αφράστως σαρκωθείς, φύσει Θεός υπάρχων, και φύσει γενόμενος άνθρωπος δι’ ημάς, ουκ εις δυάδα προσώπων τεμνόμενος, αλλ’ εν δυάδι φύσεων, ασυγχύτως γνωριζόμενος. Αυτόν ικέτευε, σεμνή Παμμακάριστε, ελεηθήναι τας ψυχάς ημών.
 
Είσοδος. Φως ιλαρόν. Προκείμενον της ημέρας· και τα Αναγνώσματα.
 
Πράξεων των Αποστόλων, το Ανάγνωσμα (Κεφ. ΚΖ , 1-26).
Ως δε εκρίθη του αποπλείν ημάς εις την Ιταλίαν, παρεδίδουν τον τε Παύλον και τινας ετέρους δεσμώτας εκατοντάρχη ονόματι Ιουλίω σπείρης Σεβαστής. Επιβάντες δε πλοίω Αδραμυττηνώ μέλλοντες πλειν τους κατά την Ασίαν τόπους ανήχθημεν, όντος συν ημίν Αριστάρχου Μακεδόνος Θεσσαλονικέως, τη τε ετέρα κατήχθημεν εις Σιδώνα. Φιλανθρώπως τε ο Ιούλιος τω Παύλω χρησάμενος επέτρεψε προς τους φίλους πορευθέντα επιμελείας τυχείν, κακείθεν αναχθέντες υπεπλεύσαμεν την Κύπρον δια το τους ανέμους είναι εναντίους, το τε πέλαγος το κατά την Κιλικίαν και Παμφυλίαν διαπλεύσαντες, κατήλθομεν εις Μύρα της Λυκίας. Κακεί ευρών ο εκατοντάρχης πλοίον Αλεξανδρίνον πλέον εις την Ιταλίαν ενεβίβασεν ημάς εις αυτό. Εν ικαναίς δε ημέραις βραδυπορούντες και μόλις γενόμενοι κατά την Κνίδον, η προσεώντος ημάς του ανέμου υπεπλεύσαμεν την Κρήτην κατά Σαλμώνην, μόλις τε παραλεγόμενοι αυτήν ήλθομεν εις τόπον τινά καλούμενον Καλούς Λιμένας, ω εγγύς ην πόλις Λασαία. Ικανού δε χρόνοι διαγενομένου και όντος ήδη παρεληλυθέντι, παρήνει ο Παύλος λέγων αυτοίς: Άνδρες, θεωρώ ότι μετά ύβρεως και πολλής ζημίας ου μόνον του φόρτου και του πλοίου, αλλά και των ψυχών ημών μέλλειν έσεσθαι τον πλουν. Ο δε εκατοντάρχης τω κυβερνήτη και τω ναυκλήρω επείθετο μάλλον η τοις υπό του Παύλου λεγομένοις. Ανευθέτου δε του λιμένος υπάρχοντος προς παραχειμασίαν οι πλείους έθεντο βουλήν αναχθείναι κακείθεν, ει πως δύναιντο καταντήσαντες εις Φοίνικα παραχειμάσαι, λιμένα της Κρήτης βλέποντα κατά λίβα και κατά χώρον. Υποπνεύσαντος δε νότου δόξαντες της προθέσεως κεκρατηκέναι, άραντες άσσον παρελέγοντο την Κρήτην. Μετ’ ου πολύ δε έβαλε κατ’ αυτής άνεμος τυφωνικός ο καλούμενος Ευροκλύδων. Συνασπασθέντος δε του πλοίου και μη δυναμένου αντοφθαλμείν τω ανέμω επιδόντες εφερόμεθα. Νησίον δε τι υποδραμόντες καλούμενον Κλαύδην μόλις ισχύσαμεν περικρατείς γενέσθαι της σκάφης, ην άραντες βοηθείαις εχρώντο υποζωννύντες το πλοίον. Φοβούμενοί τε μη εις την Σύρτιν εκπέσωσι, χαλάσαντες το σκεύος, ούτως εφέροντο. Σφοδρώς δε χειμαζομένων ημών τη εξής εκβολήν εποιούντο, και τη τρίτη αυτόχειρες την σκεύην του πλοίου ερρίψαμεν. Μήτε δε ηλίου μήτε άστρων επιφαινόντων επί πλείονας ημέρας, χειμώνός τε ουκ ολίγου επικειμένου, λοιπόν περιηρείτο πάσα ελπίς του σώζεσθαι ημάς. Πολλής δε ασιτίας υπαρχούσης τότε, σταθείς ο Παύλος εν μέσω αυτών είπεν· Έδει μεν, ω άνδρες, πειθαρχήσαντάς μοι μη ανάγεσθαι από της Κρήτης κερδήσαί τε την ύβριν ταύτην και την ζημίαν. Και τα νυν παραινώ υμάς ευθυμείν· αποβολή γαρ ψυχής ουδεμία έσται εξ υμών πλην του πλοίου. Πάρεστη γαρ μοι τη νυκτί ταύτη άγγελος του Θεού, ου ειμι, ω και λατρεύω, λέγων· μη φοβού, Παύλε, Καίσαρί σε δει παραστήναι· και ιδού κεχάρισταί σοι ο Θεός πάντας τους πλέοντας μετά σου. Διο ευθυμείτε, άνδρες. Πιστεύω γαρ τω Θεώ, ότι ούτος έσται καθ’ ον τρόπον λελάληταί μοι. Εις νήσον δε τινα δει ημάς εκπεσείν.
 
Προς Τίτον Επιστολής Παύλου το Ανάγνωσμα (Κεφ. α’, 1-16)
Παύλος, δούλος Θεού, απόστολος δε Ιησού Χριστού κατά πίστιν εκλεκτών Θεού· και επίγνωσιν αληθείας της κατ’ ευσέβειαν επ’ ελπίδι ζωής αιωνίου, ην απηγγείλατο ο αψευδής Θεός προ χρόνων αιωνίων, εφανέρωσε δε καιροίς ιδίοις τον λόγον αυτού εν κηρύγματι ο επιστεύθην εγώ κατ’ επιταγήν του σωτήρος ημών Θεού, Τίτω γνησίω τέκνω κατά κοινήν πίστιν· χάρις, έλεος, ειρήνη από Θεού πατρός και Κυρίου Ιησού Χριστού του σωτήρος ημών. Τούτου χάριν κατέλιπόν σε εν Κρήτη, ίνα τα λείποντα επιδιορθώση, και καταστήσης κατά πόλιν πρεσβυτέρους, ως εγώ σοι διεταξάμην, ει τις εστιν ανέγκλητος, μιας γυναικός ανήρ, τέκνα έχων πιστά, μη εν κατηγορία ασωτίας η ανυπόστακτα. Δει γαρ τον επίσκοπον ανέγκλητον είναι ως Θεού οικονόμον, μη πλήκτην, μη αισχοκερδή, αλλά φιλόξενον, φιλάγαθον, σώφρονα, δίκαιον, όσιον, εγκρατή, αντεχόμενον του κατά την διδαχήν πιστού λόγου, ίνα δυνατός η παρακαλείν εν τη διδασκαλία τη υγιαινούση και τους αντιλέγοντας ελέγχειν. Εισί γαρ πολλοί και ανυπόκτακτοι, ματαιολόγοι και φρεναπάται, μάλιστα οι εκ περιτομής, ους δει επιστομίζειν, οίτινες όλους οίκους ανατρέπουσι διδάσκοντες α μη δει αισχρού κέρδους χάριν. Είπέ τις εξ αυτών ίδιος αυτών προφήτης· Κρήτες αεί ψεύσται, κακά θηρία, γαστέρες αργαί. Η μαρτυρία αύτη εστίν αληθής, δι’ ην αιτίαν έλεγχε αυτούς αποτόμως, ίνα υγιαίνωσιν εν τη πίστει, μη προσέχοντες Ιουδαϊκοίς μύθοις και εντολαίς ανθρώπων αποστρεφομένων την αλήθειαν. Πάντα μεν καθαρά τοις καθαροίς· τοις δε μεμιαμμένοις και απίστοις ουδέν καθαρόν, αλλά μεμίανται αυτών και ο νους και η συνείδησις. Θεόν ομολογούντα ειδέναι, τοις δε έργοις αρνούνται, βδελυκτοί όντες και απειθείς και προς παν έργον αγαθόν αδόκιμοι.
 
Προς Τίτον Επιστολής Παύλου το Ανάγνωσμα (Κεφ. γ’, 1-15)
Τέκνον Τίτον, υπομίμνησκε αυτού αρχαίς και εξουσίαις υποτάσσεσθαι, πειθαρχείν, προς παν έργον αγαθόν ετοίμους είναι, μηδένα βλασφημείν, αμάχους είναι, επιεικείς, πάσαν ενδεικνυμένους πραότητα προς πάντα ανθρώπους. Ήμεν γαρ ποτε και ημείς ανόητοι, απειθείς, πλανώμενοι, δουλεύοντες επιθυμίαις και ηδοναίς ποικίλαις, εν κακία, και φθόνω διάγοντες, στυγητοί, μισούντες αλλήλους, ότε δε η χρηστότης και η φιλανθρωπία επεφάνη του Σωτήρος ημών Θεού, ουκ εξ έργων των εν δικαιοσύνη ων εποιήσαμεν ημείς, αλλά κατά τον αυτού έλεον έσωσεν ημάς δια λουτρού παλιγγενεσίας και ανακαινώσεως Πνεύματος Αγίου, ου εξέχεεν εφ’ ημάς πλουσίως δια Ιησού Χριστού του Σωτήρος ημών, ίνα δικαιωθέντες τη εκείνου χάριτι κληρονόμοι γενώμεθα κατ’ ελπίδα ζωής αιωνίου. Πιστός ο λόγος, και περί τούτων βούλομαί σε διαβεβαιούσθαι, ίνα φροντίζωσι καλών έργων προΐστασθαι οι πεπιστευκότες τω Θεώ, ταύτά εστι τα καλά και ωφέλιμα τοις ανθρώποις· μωράς δε ζητήσεις και γενεαλογίας και έρεις και μάχας νομικάς περιίστασο, εισίν γαρ ανωφελείς και μάταιοι. Αιρετικόν άνθρωπον μετά μίαν και δευτέραν νουθεσίαν παραιτού, ειδώς ότι εξέστραπται ο τοιούτος και αμαρτάνει ων αυτοκατάκριτος. Όταν πέμψω Αρτεμάν προς σε η Τυχικόν, σπούδασον ελθείν προς με εις Νικόπολιν, εκεί γαρ κέκρικα παραχειμάσαι. Ζηνάν τον νομικόν και Απολλώ, σπουδαίως πρόπεμψον, ίνα μηδέν αυτοίς λείπη. Μανθανέτωσαν δε και οι ημέτεροι καλών έργων προΐστασθαι εις τας αναγκαίας χρείας, ίνα μη ώσιν άκαρποι. Ασπάζονταί σε οι μετ’ εμού πάντες, άσπασαι τους φιλούντας ημάς εν πίστει. Η χάρις μετά πάντων υμών. Αμήν.
 
Λιτή. Ήχος α’.
Αγάλλεται ενθέως η των Κρητών Εκκλησία, και Καλοί Λιμένες σεμνύνονται τη δόξη σου, Παύλε Απόστολε. Συ γαρ το Ευαγγέλιον της χάριτος εν αυτώ εκήρυξας, και τους δεσμίους τη αγνωσία ηλευθέρωσας, μαχαίρα των λόγων σου, όθεν νυν την πάνσεπτόν σου τελούσα μνήμην, χαρμονικώς πανηγυρίζει δοξάζουσα, τον σε σοφίσαντα Κύριον.
 
Ήχος β’.
Τον κηρύξαντα πάσι μηδένα βλασφημείν, αμάχους και επιεικείς είναι, και δεικνύειν προς πάντας πραότητα, Τίτου τον διδάσκαλον και ημών ποδηγέτην προς πόλον τιμήσωμεν, Παύλον τον θεόσοφον. Ούτος γαρ ανωφελείς φεύγων και ματαίας συζητήσεις, ευηγγελίσατο πάσι την εν Χριστώ σωτηρίαν, και τους δεσμίους της αμαρτίας ηλευθέρωσε, ταις νυχθημέροις αυτού διδασκαλίαις και νουθεσίαις, ετησίαν πανήγυριν εν τοις Καλοίς Λιμέσιν, εν οις ως δέσμιος αφίκετο, Χριστόν δοξάζομεν τον δι’ αυτού παρέχοντα τω κόσμω, το μέγα και πλούσιον έλεος.
 
Ήχος πλ. α’.
Ο των Κρητών χειραγωγός προς σωτηρίαν, και Τίτον επίσκοπον πρώτον, τη αυτής Εκκλησία καταστήσας, Παύλος ο θεόσοφος υμνείσθω άσμασιν. Αυτόν γαρ δεσμώτην είδον πρώτον, οι Καλοί Λιμένες, και διδάσκαλον είτα θειότατον, αι των Κρητών ομηγύρεις, όθεν ως θεμέλιον αρραγή της πίστεως, και δογμάτων των θείων κρηπίδα γεραίροντες, τας αυτού ικεσίας προς κτήσιν, αρετής απεκδεχόμεθα.
 
Δόξα. Ήχος πλ. β’.
Δεύτε Κρητών φιλεόρτων χορείαι, τον προτρέψαντα Τίτον τον αυτού συνέκδημον, και δι’ αυτού πάντας τους ευσεβόφρονας, περί πάντας εαυτούς παρεχομένους καλών έργων τύποις, Παύλον τον θεορρήμονα ευφημήσωμεν. Ούτος γαρ απαρχή γενόμενος της ημών Εκκλησίας, και Καλούς Λιμένας ως δέσμιος αγιάσας, πάντας ελευθεροί τη Αυτού διδασκαλία, εξ αγνωσίας ψυχολέθρου, και Χριστώ πρεσβεύει υπέρ των ψυχών ημών.
 
Και νυν... Θεοτοκίον Δογματικόν. Ήχος πλ. β'.
Άξιόν εστιν ως αληθώς, μακαρίζειν σε την Θεοτόκον· την σην γαρ άχραντον υποδύς γαστέρα, ο πάντων Δημιουργός, εγένετο σαρξ, ου τραπείς την φύσιν, ουδέ φαντάσας την οικονομίαν, αλλά τη εκ σου ληφθείση λογικώς εμψυχωμένη σαρκί, και εν αυτώ το είναι λαβούση, ενωθείς καθ’ υπόστασιν· όθεν ευσεβώς εν δύο φύσεσιν επιδηλουμέναις, την διαφοράν ποιούμεθα. Αυτόν ικέτευε, σεμνή Παναγία, καταπέμψαι ημίν ειρήνην, και μέγα έλεος. 
 
Εις τον Στίχον. Ήχος πλ. α’. Χαίροις ασκητικών.
Χαίροις, ο τους λαούς ευσεβώς, σωφρόνως πάντας και δικαίως Απόστολε, διδάσκων ζην και προσμένειν, του παντεπόπτου Θεού, Ιησού της δόξης, επιφάνειαν, ο Τίτον επίσκοπον, καταστήσας θεόπνευστον, εν τη Γορτύνη, Κρήτης σον τέκνον γνήσιον, και συνέκδημον, Παύλε πνευματοφόρητε, όθεν τιμώντες σήμερον, την πάνσεπτον μνήμην σου, εις τους Καλούς τους Λιμένας, ούσπερ ηγίασον πόδες σου, οι θείοι βοώμεν· προς λιμένας ουρανίους, ημάς κατεύθυνον.
 
Στ.: Εις πάσαν την γην εξήλθεν ο φθόγγος αυτού, και εις τα πέρατα της οικουμένης τα ρήματα αυτού.
Τίτω, γνησίω τέκνω τω σω, όνπερ επίσκοπον εν Κρήτη κατέστησας, εδίδασκες εξουσίαις, και ταις αρχαίς πειθαρχείν, κόσμου και ετοίμους, είναι πάντοτε, προς παν έργον άριστον, ενδεικνύειν πραότητα, χαράν αγάπην, θαυμαστήν επιείκειαν, φεύγειν τάχιστα, νομικάς μάχας ένθεε, και βλασφημείν παρώτρυνας, μηδένα ακάματε, Ευαγγελίου εργάτα, και υμνηπόλε θεόπνευστε, αγάπης αφάτου, της αεί μακροθυμούσης, Παύλε Απόστολε.
 
Στ.: Οι ουρανοί διηγούνται δόξαν Θεού, ποίησιν δε χειρών Αυτού αναγγέλει το στερέωμα.
Χαίροις, χαρίτων στόμα χρυσούν, ο κορυφαίος Αποστόλων του Κτίσαντος, το όργανον Παρακλήτου, ο Έως του ουρανού, αρπαγείς του τρίτου, θεία χάριτι, και άρρητα ρήματα, συν Αγγέλοις φθεγξάμενος, Εθνών κοσμήτορ, υφηγήτορ θεόσοφε, και διδάσκαλε, Παύλε θείε ανύστακτε, όθεν την θείαν μνήμην σου, πιστώς εορτάζοντες, των χριστωνύμων χορείαι, αναβοώμεν γηθόμενοι· Χριστώ καταπέμψαι, ταις ψυχαίς ημών ειρήνην, και χάριν πρέσβευε.
 
Δόξα. Ήχος πλ. δ’.
Δεύτε Ορθοδόξων Κρητών τα συστήματα, άσμασι καταστέψωμεν τον θεηγόρον, και υπηρέτην του Ευαγγελίου της χάριτος, Παύλον τον παναοίδιμον. Ούτος γαρ τοις ποσίν αυτού ηγίασε την μεγαλόνησον, και ταις θείαις αυτού υψηγορίαις εφώτισε, τας δεξαμένας αυτόν πόλεις Λασαίας και Γόρτυνος. Αυτόν ουν και ημείς οι δι’ αυτού φωτισθέντες υμνήσωμεν, και τας πρεσβείαις αυτού εκζητήσωμεν, προς ειρηναίαν συμβίωσιν, και σωτηρίαν των ψυχών ημών.
 
Και νυν. Θεοτοκίον.
Ανύμφευτε Παρθένε, η τον Θεόν αφράστως συλλαβούσα σαρκί, Μήτηρ Θεού του υψίστου, σων οικετών παρακλήσεις δέχου Πανάμωμε, η πάσι χορηγούσα καθαρισμόν των πταισμάτων, νυν τας ημών ικεσίας προσδεχομένη, δυσώπει σωθήναι πάντας ημάς. 
 
Νυν απολύεις. Τρισάγιον.
 
Απολυτίκιον. Ήχος πλ. α’. Τον συνάναρχον Λόγον.
Τον ελθόντα εις Κρήτην το πρώτον δέσμιον, και εις Καλούς τους Λιμένας, προσορμισθέντα λαμπρώς, τον Απόστολον Εθνών εγκωμιάσωμεν, Παύλον το σκεύος εκλογής, του Χριστού και διδαχών, αρίστως τον υποφήτην, αναβοώντες· δεσμώτας, ημάς κακίας ελευθέρωσον.
Έτερον. Ήχος γ’. Θείας πίστεως.
Επαγάλλεται, σε κατιδούσα, Πάτερ δέσμιον, η των Λιμένων, των Καλών θεόφρον Παύλε περίγειος, και η Λασαία και Γόρτυς σεμνύνεται, σε υφηγήτορα γνούσαί σε ένθεον, και ομήγυρις Κρητών σε τιμά εκάστοτε, αυτής ως Εκκλησίας θείον θέμεθλον.
Δόξα. Των ΙΒ’ Αποστόλων. Ήχος γ’.
Απόστολοι Άγιοι, πρεσβεύσατε τω ελεήμονι Θεώ, ίνα πταισμάτων άφεσιν, παράσχη ταις ψυχαίς ημών. 
Και νυν... Θεοτοκίον
Σε την μεσιτεύσασαν την σωτηρίαν του γένους ημών, ανυμνούμεν Θεοτόκε Παρθένε· εν τη σαρκί γαρ τη εκ σου προσληφθείση, ο Υιός σου και Θεός ημών το δια Σταυρού καταδεξάμενος πάθος, ελυτρώσατο ημάς, εκ φθοράς ως φιλάνθρωπος.
 
Απόλυσις.
  
 
ΠΑΡΑΚΛΗΣΙΣ
 
Ο Ιερεύς άρχεται της Παρακλήσεως με την δοξολογικήν εκφώνησιν:
Ευλογητός ο Θεός ημών, πάντοτε, νυν και αεί και εις τους αιώνας των αιώνων.
Ο χορός: Αμήν.
Ή μη υπάρχοντος Ιερέως, ημείς το:
Δι’ ευχών των Αγίων Πατέρων ημών, Κύριε Ιησού Χριστέ ο Θεός, ελέησον και σώσον ημάς, Αμήν.
 
Ψαλμός ρμβ’ (142).
Κύριε εισάκουσον της προσευχής μου, ενώτισαι την δέησίν μου εν τη αληθεία Σου, εισάκουσόν μου εν τη δικαιοσύνη Σου και μη εισέλθης εις κρίσιν μετά του δούλου Σου, ότι ου δικαιωθήσεται ενώπιόν Σου, πας ζων. Ότι κατεδίωξεν ο εχθρός την ψυχήν μου, εταπείνωσεν εις γην την ζωήν μου. Εκάθισέ με εν σκοτεινοίς, ως νεκρούς αιώνος και ηκηδίασεν επ’ εμέ το πνεύμα μου, εν εμοί εταράχθη η καρδία μου. Εμνήσθην ημερών αρχαίων, εμελέτησα εν πάσι τοις έργοις Σου, εν ποιήμασι των χειρών Σου εμελέτων. Διεπέτασα προς Σε τας χείρας μου, η ψυχή μου ως γη άνυδρός Σοι. Ταχύ εισάκουσόν μου, Κύριε, εξέλιπε το πνεύμα μου. Μη αποστρέψης το πρόσωπόν Σου απ’ εμού και ομοιωθήσομαι τοις καταβαίνουσιν εις λάκκον. Ακουστόν ποίησόν μου το πρωΐ το έλεός Σου, ότι επί Σοι ήλπισα. Γνώρισόν μοι, Κύριε, οδόν εν η πορεύσομαι, ότι προς Σε ήρα την ψυχήν μου. Εξελού με εκ των εχθρών μου, Κύριε, προς Σε κατέφυγον, δίδαξόν με του ποιείν το θέλημά Σου, ότι Συ ει ο Θεός μου. Το Πνεύμα Σου το αγαθόν οδηγήσει με εν γη ευθεία, ένεκεν του ονόματός Σου, Κύριε, ζήσεις με. Εν τη δικαιοσύνη Σου εξάξεις εκ θλίψεως την ψυχήν μου και εν τω ελέει Σου εξολοθρεύσεις τους εχθρούς μου. Και απολείς πάντας τους θλίβοντας την ψυχήν μου, ότι εγώ δούλος Σου ειμί. 
 
Και ευθύς ψάλλεται τετράκις εξ’ υπαμοιβής, μετά των οικείων στίχων:
Θεός Κύριος και επέφανεν ημίν, ευλογημένος ο ερχόμενος εν ονόματι Κυρίου. 
Στιχ. α’. Εξομολογείσθε τω Κυρίω και επικαλείσθε το όνομα το Άγιον Αυτού.
Θεός Κύριος και επέφανεν ημίν…
Στιχ. β’. Πάντα τα έθνη εκύκλωσάν με και το ονόματι Κυρίου ημυνάμην αυτούς.
Θεός Κύριος και επέφανεν ημίν…
Στιχ. γ’. Παρά Κυρίου εγένετο αύτη και έστι θαυμαστή εν οφθαλμοίς ημών.
Θεός Κύριος και επέφανεν ημίν…
 
Είτα το τροπάριον. Ήχος δ’. Ο υψωθείς εν τω Σταυρώ.
Ουρανοβάμονι προσπέσωμεν Παύλω, τω θεοκήρυκι και Κρήτης φωστήρι, ταις αστραπαίς φωτίσαντι των λόγων αυτού, των πανσόφων πέρατα νήσου Κρήτης βοώντες· προς Λιμένας ίθυνον τους Καλούς και ευδίους, οιακοστρόφους ώσπερ απλανής, τους εκζητούντας σην θείαν αντίληψιν.
Δόξα. Και νυν. Θεοτοκίον.
Ου σιωπήσομέν ποτε Θεοτόκε, τας δυναστείας Σου λαλείν οι ανάξιοι, ει μη γαρ Συ προΐστασο πρεσβεύουσα, τις ημάς ερρύσατο εκ τοσούτων κινδύνων; Τις δε διεφύλαξεν, έως νυν ελευθέρους; Ουκ αποστώμεν Δέσποινα εκ Σου, Σους γαρ δούλους σώζεις αεί, εκ παντοίων δεινών.
 
Ψαλμός ν’ (50).
Ελέησόν με, ο Θεός, κατά το μέγα έλεός Σου και κατά το πλήθος των οικτιρμών Σου, εξάλειψον το ανόμημά μου. Επί πλείον πλύνόν με από της ανομίας μου και από της αμαρτίας μου καθάρισόν με. Ότι την ανομίαν μου εγώ γινώσκω και η αμαρτία μου ενώπιόν μου εστι δια παντός. Σοι μόνω ήμαρτον και το πονηρόν ενώπιόν Σου εποίησα, όπως αν δικαιωθής εν τοις λόγοις Σου και νικήσης εν τω κρίνεσθαί Σε. Ιδού γαρ εν ανομίαις συνελήφθην και εν αμαρτίαις εκίσσησέ με η μήτηρ μου. Ιδού γαρ αλήθειαν ηγάπησας, τα άδηλα και τα κρύφια της σοφίας Σου εδήλωσάς μοι. Ραντιείς με υσσώπω και καθαρισθήσομαι, πλυνείς με και υπέρ χιόνα λευκανθήσομαι. Ακουτιείς μοι αγαλλίασιν και ευφροσύνην, αγαλλιάσονται οστέα τεταπεινωμένα. Απόστρεψον το πρόσωπόν Σου από των αμαρτιών μου και πάσας τας ανομίας μου εξάλειψον. Καρδίαν καθαράν κτίσον εν εμοί ο Θεός και πνεύμα ευθές εγκαίνισον εν τοις εγκάτοις μου. Μη απορρίψης με από του προσώπου Σου και το Πνεύμα Σου το Άγιον μη αντανέλης απ’ εμού. Απόδος μοι την αγαλλίασιν του σωτηρίου Σου και πνεύματι ηγεμονικώ στήριξόν με. Διδάξω ανόμους τας οδούς Σου και ασεβείς επί σε επιστρέψουσιν. Ρύσαι με εξ αιμάτων ο Θεός, ο Θεός της σωτηρίας μου, αγαλλιάσεται η γλώσσα μου την δικαιοσύνην Σου. Κύριε, τα χείλη μου ανοίξεις και το στόμα μου αναγγελεί την αίνεσίν Σου. Ότι, ει ηθέλησας θυσίαν, έδωκα αν, ολοκαυτώματα ουκ ευδοκήσεις. Θυσία τω Θεώ πνεύμα συντετριμμένον, καρδίαν συντετριμμένην και τεταπεινωμένην ο Θεός ουκ εξουδενώσει. Αγάθυνον, Κύριε, εν τη ευδοκία Σου την Σιών και οικοδομηθήτω τα τείχη Ιερουσαλήμ. Τότε ευδοκήσεις θυσίαν δικαιοσύνης, αναφοράν και ολοκαυτώματα. Τότε ανοίσουσιν επί το θυσιαστήριόν Σου μόσχους.
 
Είτα ο Κανών, ου η ακροστιχίς: Ίθυνόν με, Παύλε, προς τον Καλόν τον Λιμένα. Χ.
Ωδή α’. Ήχος πλ. δ’. Υγράν διοδεύσας.
Ιλέωσαι Κύρον και Θεόν, ημίν τοις τιμώσι, τους αγώνάς σου τους στερρούς, ους έτλης υπέρ Ευαγγελίου, της εξαπλώσεως Παύλε Απόστολε.
Θεμέλιον πίστεως αρραγές, Απόστολε Παύλε, τους προστρέχοντάς σοι πιστώς, εν πέτρα στερέωσον τη θεία, της του Χριστού αληθείας βοώμέν σοι.
Υμνούντές σε δέσμιον της Χριστού, αγάπης εν Κρήτη, αφιχθέντα Παύλε σοφέ, το πρώτον δεσμίους ευσεβείας, ημάς ανάδειξον και αγαθότητος.

Θεοτοκίον.
Νοσούντων ιάτειρα ταχινή, αγνή Θεοτόκε, τους εν κλίνη ασθενειών, κειμένους επίσκεψαι ταχέως, και πάσι δώρησαι άμφω υγείαν.
 
Ωδή γ’. Ουρανίας αψίδος.
Ουρανόφωτε Παύλε ο εις Καλούς δέσμιος, αφιχθείς Λιμένας της Κρήτης, και την Θεότητα, ανακηρύξας τρανώς, την Τρισυπόστατον πάσι, Ταύτης με ανάδειξον, δούλον πειθήνιον.
Νυσταγμόν τον μη δόντα εν τοις αυτού όμμασι, Παύλον τον φωστήρα του κόσμου, ύμνοις τιμήσωμεν, αναβοώντες· Κρητών, εν εγρηγόρσει συντήρει, δήμους τους γεραίροντας, σε ύμνοις πρέπουσι.
Μιμητήν του Κυρίου, τον ακραιφνή πέλοντα, Παύλον τον κηρύξαντα πάσι, μέγα μυστήριον, της του Υιού του Θεού, Χριστού κενώσεως ύμνοις, μέλψωμεν μιμούμενοι, τούτου τα σκάμματα.

Θεοτοκίον.
Ευσυμπάθητε Μήτερ Κρητών λαμπρόν κλέϊσμα, Κεχαριτωμένη Μαρία, Παύλου εντεύξεσιν, επιεικείας ημάς, μακροθυμίας αγάπης, δείξον και χρηστότητος, βάθρα Σους πρόσφυγας.
 
Διάσωσον, εκ των οξέων οδόντων προβατοσχήμων, λύκων πάντας τους ευσεβείς ποιμήν ως ανύστακτος, Απόστολε Παύλε πνευματοφόρε.
Επίβλεψον, εν ευμενεία πανύμνητε Θεοτόκε, επί την εμήν χαλεπήν του σώματος κάκωσιν, και ίασαι της ψυχής μου το άλγος.
 
Κάθισμα. Ήχος β’. Πρεσβεία θερμή.
Ως λύραν τερπνήν και σάλπιγγα μεγάφωνον, Χριστού του Θεού της πίστεως τιμώντές σε, ευλαβώς κραυγάζομεν· θεορρήμον Παύλε Απόστολε, της ευσεβείας δείξον μελουργούς, κιθάρας Κρητών χορούς υμνούντάς σε.
 
Ωδή δ’. Εισακήκοα Κύριε.
Παύλε στόμα της χάριτος, οι λελυτρωμένοι πανσόφοις λόγοις σου, ματαιότητος βοώμέν σοι· ίθυνον ημάς προς βίον κρείττονα.
Αγνωσίας σκοτόμαιναν, σκέδασον κυκλούσαν ημάς Απόστολε, της θεογνωσίας όργανον, Παύλε θεηγόρε παναρμόνιον.
Υφηγήτορ θεόπνευστε, Παύλε αληθείας και αγαθότητος, χειραγώγησον προς θέωσιν, Κρήτας μεγαλύνοντας τους πόνους σου.

Θεοτοκίον.
Λυπηρών αποδίωξον, την αχλύν Παρθένε Θεογεννήτρια, η χαράν την αδιάπτωτον, Ιησούν Χριστόν τω κόσμω τέξασα.
 
Ωδή ε’. Φώτισον ημάς.
Ένδυσον ημάς, αφθαρσίας Παύλε ένδυμα, τους στολήν αμπεχομένους ρυπαράν, και φθαρτήν της αμαρτίας και φαυλότητος.
Παύλε θησαυρέ, της σοφίας και της γνώσεως, τους ασόφως δαπανούντας τον βραχύ, βίον σόφισον και ίθυνον προς θέωσιν.
Ρήτωρ της Χριστού, αληθείας διαπρύσιε, Παύλε Κρήτας προς σαγήνην θεϊκήν, ταις προς Κύριον θερμαίς πρεσβείαις ζώγρησον.

Θεοτοκίον.
Ο του Λυτρωτού, θρόνος έμψυχος Παντάνασσα, της αγάπης Βασιλέα και Θεόν, εν καρδίαις ταις ημών σοφώς ενθρόνισον.
 
Ωδή στ’. Την δέησιν.
Συνέτριψας, των ειδώλων ξόανα, τη δυνάμει των ρημάτων σου Παύλε, και εγκατέστησας Ευαγγελίου, του ιερού βάθρον αδιατάρακτον, τη οικουμένη νυν πιστώς, αιτουμένη τας θείας πρεσβείαις σου.
Τη χάριτι, δαψιλώς δοθείση σοι, ουρανόθεν Παύλε ίθυνον πάντας, προς τους Λιμένας Καλούς και ευδίους, τους ποντουμένους εν βίου ταις θλίψεσι, και την ομήγυριν Κρητών, εξαιρέτως αεί την τιμώσάν σε.
Ον πρότερον, Παύλε εν αινίγματι, και σκια εώρας νυν κατοπτεύεις, ιδίαις κόραις σου και ικετεύεις, σώσαι του Τίτου εκγόνους εν πνεύματι, του ευπειθούς σου συνεργού, προς Χριστού αληθείας στερέωσιν.

Θεοτοκίον.
Νυν δούλου Σου, πάσαις παραβάσεσι, νεκρωθέντα τη Ση χάριτι Μήτερ, του Παντεπόπτου Χριστού γλυκυτάτη, ευλογημένη Παντάνασσα ζώωσον, και ίθυνον αυτόν καλώς, προς νομήν του Υιού Σου την άφθιτον.
Διάσωσον, εκ των οξέων οδόντων προβατοσχήμων, λύκων πάντας τους ευσεβείς ποιμήν ως ανύστακτος, Απόστολε Παύλε πνευματοφόρε.
Άχραντε, η δια λόγου τον Λόγον ανερμηνεύτως, επ’ εσχάτων των ημερών τεκούσα δυσώπησον, ως έχουσα μητρικήν παρρησίαν.

Κοντάκιον. Ήχος β’. Τοις των αιμάτων Σου.
Ευαγγελίου τον μύστην της χάριτος, και παιδευτήν αληθείας θεόληπτον, υμνήσωμεν Παύλον Απόστολον, αναβοώντες· ημάς παιδαγώγησον, ορθώς και ίθυνον προς τελειότητα.
Προκείμενον: Εις πάσαν την γην εξήλθεν ο φθόγγος αυτού, και εις τα πέρατα της οικουμένης τα ρήματα αυτού.
Στ.: Οι ουρανοί διηγούνται δόξαν Θεού, ποίησιν δε χειρών Αυτού αναγγέλει το στερέωμα.
Ευαγγέλιον, κατά Λουκάν (Κεφ. Ι’, 16-21): Είπεν ο Κύριος τοις εαυτού μαθηταίς· ο ακούων υμών εμού ακούει...
Δόξα: Ταις του Αποστόλου...
Και νυν: Ταις της Θεοτόκου...

Προσόμοιον. Ήχος πλ. β’. Όλην αποθέμενοι. Στ.: Ελεήμον, ελέησόν με ο Θεός...
Αρραγές θεμέλιον, της του Χριστού Εκκλησίας, Έθνη εστερέωσας, εν τη πίστει φθέγμασι, θεοσόφοις σου, Παύλε Απόστολε, Παρακλήτου σκεύος, τιμαλφές και ηλευθέρωσας, εκ της δουλώσεως, αγνωσίας Κρήτην ην δέσμιος, το πρώτον αφικνόμενος, εις Καλούς Λιμένας εγνώρισας, όθεν σε τιμώντες, παθών τους αιχμαλώτους ζοφερών, αναβοώμεν Απόστολε· τάχος ελευθέρωσον.
 
Ωδή ζ’. Οι εκ της Ιουδαίας.
Κήρυξ Ευαγγελίου και διδάσκαλε θείε Χριστού της πίστεως, ουρανοβάμον Παύλε, αιρετικών των πλάνων, τον εσμόν απομάκρυνον, εκ των Κρητών των ορθά, τα δόγματα φρονούντων.
Άλατί σου νοστίμω των πανσόφων ρημάτων τα Έθνη ήρτυσας, πνευματοφόρε Παύλε, και ηύφρανας καρδίας, των Κρητών ων οι έκγονοι, νυν Εκκλησίας ημών, ως απαρχήν τιμώμεν.
Λύσον της αμαρτίας τους δεσμούς μου κραυγάζω ο πολυδύστηνος, ικέτης σου τρισμάκαρ, εις τους Καλούς Λιμένας, Παύλε θείε ως δέσμιος, ο αφιχθείς εκ φθοράς, ίνα δεσμίους σώσης.

Θεοτοκίον.
Όρος Θεογεννήτορ ως κατάσκιον πάντες Σε μεγαλύνοντες, και Τράπεζαν και Στάμνον, και Πύλην φωτοφόρον, εκβοώμεν· ιλέωσαι, ημίν τον Τόκον τον Σον, Χριστόν τον Ζωοδότην.
 
Ωδή η’. Τον Βασιλέα.
Νοσούντων πάντων, και θλιβομένων προστάτην, εκδεχόμεθά Σε μάκαρ Παύλε, θλίψεων εν βίω, γευσάμενον ποικίλων.
Λύτρωσαι Παύλε, από παντοίας ανάγκης, τους χορούς των Κρητών των εν πίστει, σοι καταφευγόντων, εν βίου τρικυμίαις.
Ίθυνον τάχος, προς σωτηρίας λιμένα, στιβαροίς σου χερσί θείε Παύλε, απλανές ιθύντορ, του βίου ποντουμένων.

Θεοτοκίον.
Μη με εάσης, ως εν θυέλλη καλάμην, του δολίου γενέσθαι Παρθένε, έρμαιον η κόσμου, στηρίζουσα ευχαίς Σου.
 
Ωδή θ’. Κυρίως Θεοτόκον.
Ενώπιον τυράννων, Εθνών και Βασιλέων, τον του Κυρίου βαστάσαντα όνομα, τιμώμεν Παύλον ως πάντων ημών υπέρμαχον.
Ναμάτων θεοβρύτων, ο πλησθείς ως μέγας, χειμάρρους πίστεως Παύλε Απόστολε, ημών ψυχάς της αγάπης ροαίς κατάρδευσον.
Απόστολε Κυρίου, Παύλε φύλαξ ίσθι, Κρητών αεί σου τιμώντων τα σκάμματα, υπέρ Χριστού αληθείας θεοειδέστατε.

Θεοτοκίον.
Χριστού Αγία Μήτερ, Κεχαριτωμένη, τη Ση λαμπρότητι νουν μου καταύγασον, του μεγαλύνοντος πόθω τα μεγαλεία Σου.
 
Μεγαλυνάρια.
Άξιον εστιν ως αληθώς, μακαρίζειν Σε την Θεοτόκον, την αειμακάριστον και παναμώμητον και μητέρα του Θεού ημών. Την τιμιωτέραν των Χερουβείμ και ενδοξοτέραν ασυγκρίτως των Σεραφείμ, την αδιαφθόρως Θεόν Λόγον τεκούσαν, την όντως Θεοτόκον Σε μεγαλύνομεν.
Παύλε Αποστόλων η κορωνίς, Τίτον ποιμενάρχην, καταστήσας θεοειδή, της Γορτύνης Κρήτης, εδραίωσας την πίστιν, Χριστού εν νήσω ταύτη, τη νυν τιμώση σε.
Χάρις επεφάνη η του Θεού, έφησθα ανθρώποις, η σωτήριος θαυμαστέ, ευλαβώς δικαίως, παιδεύουσα βιώσαι, ημάς τε και σωφρόνως, Παύλε Απόστολε.
Χαίροις ο διδάσκαλος των Εθνών, χαίροις ο ιθύντορ, των εν σκότει προς φως Χριστού, χαίροις υποφήτης, ο θείος ευσεβείας, και κήρυξ αληθείας, Παύλε θειότατος.
Χαίροις ο της Κρήτης φωταγωγός, Παύλε φωτοφόρε, του Ηλίου του νοητού, ο το φως απλώσας, απάση οικουμένη, ταις αστραπαίς σων λόγων, και διδαγμάτων σου.
Χαίροις συζητήσεις ο τας μωράς, έρεις τε και μάχας, φεύγειν πάσας τας νομικάς, νουθετών χορείαις, των ευσεβούντων Παύλε, της αληθείας στύλε, φωτοειδέστατε.
Δέσμιος εις Κρήτην ο αφιχθείς, και Καλούς Λιμένας, αγιάσας τοις σοις ποσί, τοις τιμίοις Παύλε, δεσμούς με συγκρατούντας, μετά της αμαρτίας, τάχος διάσπασον.
Πάσαι των Αγγέλων αι στρατιαί, Πρόδρομε Κυρίου, Αποστόλων η δωδεκάς, οι Άγιοι Πάντες μετά της Θεοτόκου, ποιήσατε πρεσβείαν εις το σωθήναι ημάς.
 
Το Τρισάγιον. Τα συνήθη τροπάρια. Είτα ο Ιερεύς, την Εκτενή Δέησιν, ημών ψαλλόντων το λιτανευτικόν· Κύριε ελέησον. Υπό του Ιερέως Απόλυσις. Και των Χριστιανών ασπαζομένων την Εικόνα και χριομένων δι’ αγίου ελαίου, ψάλλονται τα παρόντα Τροπάρια: Ήχος β’. Ότε εκ του ξύλου.
Παύλε, Χριστοκήρυξ των Εθνών, ο αρχιερέα Γορτύνης, εν Κρήτη σον συνεργόν, καταστήσας πρέσβευε, τω Παντοκράτορι, των Κρητών την ομήγυριν, εκ του μισοκάλου, των βελών αείποτε, τηρείν αλώβητον, και στηρίζειν πάντας εν πίστει, τη υγιαινούση ως Τίτω, ενουθέτεις γράμματι τω θείω σου.
Δέσποινα πρόσδεξαι τας δεήσεις των δούλων Σου, και λύτρωσαι ημάς, από πάσης ανάγκης και θλίψεως.
Την πάσαν ελπίδα μου εις Σε ανατίθημι, Μήτερ του Θεού, φύλαξόν με υπό την σκέπην Σου.
 
Δι’ ευχών.
 
 
ΧΑΙΡΕΤΙΣΜΟΙ
 
Κοντάκιον. Ήχος πλ. δ’. Τη Υπερμάχω.
Ως ευσεβείας υποφήτην ενθεώτατον, και αληθείας θεοφόρητον διδάσκαλον, κορυφαίον Χριστοκήρυκα δεύτε πάντες, ως σεπτόν ουρανοβάμονα τιμήσωμεν, και Εθνών της Εκκλησίας αδιάρρηκτον, στύλον κράζοντες· Χαίροις Παύλε Απόστολε.
 
Άνθρωπε έως τρίτου, ουρανού μάκαρ Παύλε, ο θεία αναβάς εκχωρήσει (γ’), και της Έθνεσι πάσι τρανώς, του Χριστού κηρύξαι το γλυκύ όνομα, αξιωθείς δεδόξασθαι, διο σοι εκβοώμεν πόθω·
Χαίρε, της πίστεως ευκοσμία·
χαίρε, της χάριτος δαδουχία.
Χαίρε, σωτηρίας δογμάτων ανάπτυξις· 
χαίρε, του Κυρίου ρημάτων ανάλυσις.
Χαίρε, ύψος ταπεινώσεως, και σοφίας ποταμός· 
χαίρε, βάθος θείας γνώσεως, και αγάπης φρυκτωρός.
Χαίρε, ότι εδείχθης Αποστόλων ακρότης· 
χαίρε, ότι τυγχάνεις των μερόπων φαιδρότης.
Χαίρε, λαμπάς ζωής ουρανόφρονος· 
χαίρε, ψεκάς χαράς της ατέρμονος.
Χαίρε, δι’ ου οι πιστοί εδραιούνται· 
χαίρε, δι’ ου οι βροτοί δυναμούνται.
Χαίροις, Παύλε Απόστολε.
 
Βάθρον χρηστοηθείας, και κρηπίς σωφροσύνης, τρισμέγιστε Απόστολε Παύλε, περιώδευσας πάσαν την γην, σωτηρίας χαίρων το λαμπρόν μήνυμα, διαλαλών τοις πέρασι, και άπαντας εγείρων ψάλλειν·
Αλληλούϊα.
Γνόφον της αγνωσίας, αστραπαίς απελαύνων, ρημάτων θεοπνεύστων σου Παύλε, αληθείας το ήμαρ Χριστού, νυχθημέροις πόνοις φυλακαίς δάκρυσι, κινδύνοις και στερήσεσιν, ανέτειλας, διο βοώμεν·
Χαίρε, φωτός του αδύτου φέγγος· 
χαίρε, πυρσός πέμπων θείον φάος.
Χαίρε, πολιτείας αμώμου υπόδειγμα· 
χαίρε, Εκκλησίας Κυρίου εδραίωμα.
Χαίρε, στόμα θεοκίνητον, απορρήτων εννοιών· 
χαίρε, πόμα το ηδύγευστον, σωτηρίων διδαχών.
Χαίρε, ότι εκβλύζεις ποταμούς ευσεβείας· 
χαίρε, ότι ξηραίνεις τας ροάς ασεβείας.
Χαίρε, Εθνών ο μέγας διδάσκαλος· 
χαίρε, σεπτών Μαρτύρων ο πρώταρχος.
Χαίρε, ψυχάς χοϊκών ο στηρίζων· 
χαίρε, αυγάς σωστικάς ο εκπέμπων.
Χαίροις, Παύλε Απόστολε.
 
Δύναμιν ουρανόθεν, ειληφώς Αποστόλων, εδείχθης θεοφώτιστε Παύλε, κορυφαίος διδάσκων Χριστόν, τοις απεριτμήτοις και θεούς δώδεκα, αψύχους Πάτερ σέβοντας, ους έπιθες Κυρίω ψάλλειν·
Αλληλούϊα.
Έλλαμψιν δεδεγμένος, θεϊκήν μάκαρ Παύλε, εγγύς της Δαμασκού την σκοτείαν, απεδίωξας την ζοφεράν, κοσμικής σοφίας όθεν φως έκτοτε, εκπέμπεις θείας γνώσεως, ουράνιον τοις σοι βοώσι·
Χαίρε, ο μύστης των απορρήτων· 
χαίρε, ο λάτρης των ουρανίων.
Χαίρε, ο πτερώσας τον νουν προς τα άρρευστα· 
χαίρε, ο πλουτήσας εκείθεν τα άφραστα.
Χαίρε, οίκημα του Πνεύματος του Αγίου φωταυγές· 
χαίρε, σκήνωμα της χάριτος, καθαρόν και διαυγές.
Χαίρε, ότι ιθύνεις τους λαούς προς τον πόλον· 
χαίρε, ότι λαμπρύνεις τον ουράνιον θόλον.
Χαίρε, κρατήρ ενθέου φρονήσεως· 
χαίρε, φωστήρ αείφωτος γνώσεως.
Χαίρε, ρητών ψυχοτρόφων κινύρα· 
χαίρε, εικών αγαθότητος θεία.
Χαίροις, Παύλε Απόστολε.
 
Ζάλην πολυθεΐας, πολιτείας ανόμου, κακίας εμπαθείας και μίσους, απεδίωξας σαις διδαχαίς, θεηγόρε Παύλε και ζωής κρείττονος, της εν Κυρίω έθεσας, θεμέλιον πιστοίς βοώσιν·
Αλληλούϊα.
 
Ήλθες εις τους Λιμένας, τους Καλούς νήσου Κρήτης, ως δέσμιος Απόστολε Παύλε, ίνα πάντας δεσμίους οικτράς, ειδωλολατρείας τη πνοή λόγων σου, ελευθερώσης πάνσοφε, τους πίστει σοι βοώντας ταύτα·
Χαίρε, η παύσις κακοδοξίας· 
χαίρε, η φαύσις της αληθείας.
Χαίρε, παραδόσεων φύλαξ ανύστακτος· 
χαίρε, θείων πράξεων λύχνος αείφωτος.
Χαίρε, ότι καθηγίασας τους Λιμένας τους Καλούς· 
χαίρε, ότι κατηγλάϊσας γηγενών Κρητών χορούς.
Χαίρε, της ευσεβείας παναρμόνιος λύρα· 
χαίρε, της σωτηρίας η ηδύμολπος άρπα.
Χαίρε, λαμπτήρ Λασαίας πολύφωτος· 
χαίρε, αστήρ Γορτύνης θεόφωτος.
Χαίρε, Κρητών Εκκλησίας κοσμήτορ· 
χαίρε, σεμνών χριστωνύμων ακέστορ.
Χαίροις, Παύλε Απόστολε.
 
Θείων πεφωτισμένος, χαρισμάτων την Κρήτην, διέδραμες και πάσαν Ελλάδα, Ευαγγέλιον το του Χριστού, το σεπτόν κηρύττων και λαού στόματα, ανοίγων προς εξύμνησιν, και αίνον του Κυρίου πάντων·
Αλληλούϊα. 
 
Ίσχυσας καταπείθειν, υποτάσσεσθαι πάντας, αρχαίς και εξουσίαις του κόσμου, και ετοίμους προς παν αγαθόν, έργον είναι Παύλε του Θεού άνθρωπε, ο πάσιν επιείκειαν, δεικνύων τοις βροτοίς φωνούσι·
Χαίρε, κηρύκων η θυμηδία· 
χαίρε, Φιλίππων φωτοχυσία.
Χαίρε, Αθηναίων ο θείος διδάσκαλος· 
χαίρε, φιλοσόφων ασόφων ο έλεγχος.
Χαίρε, φάρος αγαπήσεως, και κακίας εμπρηστής· 
χαίρε, σκεύος θείας χάριτος, και ταμείον αρετής.
Χαίρε αγαθωσύνης αετός υψιπέτης· 
χαίρε, δικαιοσύνης ακλινής υπηρέτης.
Χαίρε, Χριστού κηρύξας Ανάστασιν· 
χαίρε, Αυτού ο δείξας την δύναμιν.
Χαίρε, ψυκτήρ γεηρών φρονημάτων· 
χαίρε, χρωστήρ θεϊκών βιωμάτων.
Χαίροις, Παύλε Απόστολε.
 
Καύχημα Εκκλησίας, πολυτίμητον Παύλε, πραότητος κακών και πυξίον, αρετής ιερόν συνεργόν, έσχες Τίτον θείον Γορτυνών πρόεδρον, της Κρήτης ον κατέστησας, μεθ’ ου αδιαλείπτως ήδες· 
Αλληλούϊα
 
Λάμπων επιστολών σου, αστραπαίς αειφώτοις, διώκεις αγνωσίας τα νέφη, και μηδένα σοφώς βλασφημείν, και ζητήσεις φεύγειν τας μωράς ένθεε, τοις πάσιν υφηγούμενος, πιστούς κραυγάζειν πείθεις Παύλε·
Χαίρε, προς πόλον ο οδοδείκτης· 
χαίρε, μερόπων ο ποδηγέτης.
Χαίρε, της καλής αλλοιώσεως έκτυπον· 
χαίρε, θεϊκής αγαθότητος μάργαρον.
Χαίρε, ότι την Ανάστασιν απαγγέλεις του Χριστού· 
χαίρε, ότι μεταμόρφωσιν επιφέρεις του λαού.
Χαίρε, Ρωμαίων στύλος και στήριγμα· 
χαίρε, Εβραίων ράβδος και έρεισμα.
Χαίρε, επόπτα Θεσσαλονικέων· 
χαίρε, προστάτα πιστών Κορινθίων.
Χαίροις, Παύλε Απόστολε.
 
Μάργαρον σωφροσύνης, Παύλε τους ημετέρους, προΐστασθαι καλών έργων πάντας, εις τας χρείας προστρέχειν πτωχών, και μη ώσιν Τίτω ευθαρσώς έγραφες, ακάρπους τω κοσμήσαντι, την Κρήτην την βοώσαν πίστει·
Αλληλούϊα.

Νέας φιλάνδρους είναι, αγαθάς φιλοτέκνους, ανδράσιν υποτασσομένας, τοις ιδίοις ίνα μη του Θεού, βλασφημείται λόγος ακλινώς έλεγες, και σωφρονείν εδίδασκες, τους νέους τους νυν σοι βοώντας·
Χαίρε, βασάνους ο υπομείνας· 
χαίρε, στεφάνους ο κατακτήσας.
Χαίρε, Γαλατών η ισχύς και η δύναμις· 
χαίρε, ευλαβών Εφεσίων η καύχησις.
Χαίρε, έργον τιμιώτατον, ο ασκών σκηνοποιού· 
χαίρε, πόθον αφθαρτότητος, ο αυξάνων του λαού.
Χαίρε, μετά δακρύων νουθετών Μιλησίους· 
χαίρε, των μωρολόγων ο ελέγχων τους δήμους.
Χαίρε, αφρόνων πάντων κατάπτωσις· 
χαίρε, μερόπων θεία ανόρθωσις.
Χαίρε, το φως των εν σκότει κειμένων· 
χαίρε, φανός των δεινώς ποντουμένων.
Χαίροις, Παύλε Απόστολε.
 
Ξύλου νυν απολαύεις, της ζωής της αφθίτου, ο πάσας υπομείνας στερήσεις, κακουχίας διώξεις λιμούς, και συκοφαντίας αδελφών Άγιε, αδίκως δι’ αγάπησιν, Χριστού Ω ήδες Παύλε χαίρων·
Αλληλούϊα.
 
Όλην την Εκκλησίαν, καταυγάζουσι Παύλε, ως φώτα θεουργά οι σοι λόγοι, και προς γνώσιν τελείαν Θεού, οδηγούσι Πάτερ και ζωήν κρείττονα, τους εν αυτοίς εγκύπτοντας, και κράζοντας αξιοχρέως·
Χαίρε, αγάπην ο εξυμνήσας· 
χαίρε, απάτην ο καταστείλας.
Χαίρε, ο διδάσκων απαύστως προσεύχεσθε· 
χαίρε, ο κραυγάζων αείποτε χαίρετε.
Χαίρε, ότι ένα έκαστον ενουθέτεις ταπεινώς· 
χαίρε, ότι ώσπερ Άγγελον σε τιμώμεν ευλαβώς.
Χαίρε, εργαζομένων τιμητής υψηγόρος· 
χαίρε, εμπεριστάτων ποδηγέτης πυρφόρος.
Χαίρε, λαμπτήρ των Κολοσσαέων· 
χαίρε, αστήρ παμφαές Βερροιέων.
Χαίρε, Κρητών πολυτίμητον όλβος· 
χαίρε, πασών γενεών θείον εύχος.
Χαίροις, Παύλε Απόστολε.
 
Παύλε τον θείον Τίτον, ιεράρχην Γορτύνης, και πρόεδρον της Κρήτης απάσης, ενουθέτεις παρέχειν σαυτόν, περί πάντα έργων αγαθών πρότυπον, και λόγον ακατάγνωστον, έχειν και ευλαβώς κραυγάζειν·
Αλληλούϊα.
 
Ρήσεων θεοπνεύστων, σων τρυφώντες παμμάκαρ, χορείαι εις αιώνας μερόπων, ευφραινόμεθα και ως σεπτών, Αποστόλων πρώτον οι πιστοί μέλποντες, σε Παύλε ανακράζομεν, ψυχής εν κατανύξει ταύτα·
Χαίρε, ο φεύγων την ακηδίαν· 
χαίρε, διώκων την φιλεργίαν.
Χαίρε, ο τελέσας καλώς τον αγώνά σου· 
χαίρε, ο ιθύνας προς Έθνη τους πόδας σου.
Χαίρε, έργοις υφηγούμενος, αγαθοίς πιστοίς πλουτείν· 
χαίρε, πίστει προτρεπόμενος πάντας αγαθοεργείν.
Χαίρε, τας όντως χήρας ο τιμών εκ καρδίας· 
χαίρε, τας πρεσβυτέρας ο φιλών ως μητέρας.
Χαίρε, πιστών ο γενόμενος πρότυπον· 
χαίρε, ημών ο ατίνακτος πρόβολος.
Χαίρε, ο χείρας οσίους επαίρων· 
χαίρε, ακάνθας παθών ο εκτέμνων.
Χαίροις, Παύλε Απόστολε.
 
Στύλον ως Εκκλησίας, μεγαλύνομεν Παύλε, ακράδαντόν σε πάντες ασμένως, εξαιρέτως Κρητών δε χοροί, ούσπερ επεσκέψω ως Θεού δέσμιος, ίνα δεσμεύσης άπαντας, αγάπη τη Αυτού βοώντας·
Αλληλούϊα
 
Τοις ιδίοις δεσπόταις, υποτάσσεσθαι δούλους, και είναι ευαρέστους εν πάσιν, ίνα την διδαχήν του Χριστού, και Θεού κοσμώσιν ευλαβώς έγραφες, εν πάσι Παύλε τίμιε, διο σοι νυν βοώμεν πόθω·
Χαίρε, πενήτων ο μνημονεύων· 
χαίρε, Ελλήνων φανός απάντων.
Χαίρε, δια μόνον Χριστόν ο καυχώμενος· 
χαίρε, δι’ Αυτόν καθ’ εκάστην σταυρούμενος.
Χαίρε, ότι καθυπέμεινας τους κινδύνους των ληστών· 
χαίρε, ότι εκινδύνευσας εξ οικείων και εθνών.
Χαίρε, ο των αφρόνων ανεχόμενος πάντων· 
χαίρε, ο αναβλύζων ποταμούς διδαγμάτων.
Χαίρε, ο σπείρων λόγον αιώνιον· 
χαίρε, ο πνέων αύραν σωτήριον.
Χαίρε, Χριστού ο τα στίγματα φέρων· 
χαίρε, Αυτού δόξης νυν απολαύων.
Χαίροις, Παύλε Απόστολε.
 
Ύψωσας τας εφέσεις, του νοός των μερόπων, προς Κύριον της κτίσεως Παύλε, σαις σοφαίς διδαχαίς και σαρκός, τας κινήσεις Πνεύματος σεπτού όργανον, ενέκρωσας των άσμασιν, εκάστοτε Θεώ βοώντων·
Αλληλούϊα
 
Φέγγει του Φωτοδότου, ελλαμφθείς την καρδίαν, του Πνεύματος εκπύρσευμα ώφθης, του Αγίου φωτίζων ταις σαις, συγγραφαίς τα γένη των βροτών άπαντα, τα εν ζοφώδει κείμενα, σκια διόπερ σοι βοώμεν·
Χαίρε, κατάπτωσις των οργίλων· 
χαίρε, αφάνισις των παροίνων.
Χαίρε, της ξενίας μη επιλανθανόμενος· 
χαίρε, ευσεβείας οδούς πορευόμενος.
Χαίρε, ότι τον επίσκοπον θέλεις άγαν εγκρατή· 
χαίρε, ότι τούτον Άγιε, βούλει μη αισχροκερδή.
Χαίρε, ο στρατιώτης του Χριστού αληθείας· 
χαίρε, ο καταλύτης της ειδώλων λατρείας.
Χαίρε, εργάτης πίστεως άοκνος· 
χαίρε, οπλίτης Κτίστου πανάριστος.
Χαίρε, δεινώς ως κακούργος ο πάσχων· 
χαίρε, στερρώς εν τη πίστει ο μένων.
Χαίροις, Παύλε Απόστολε.
 
Χάριν και οδηγίαν, προς καινήν πολιτείαν, παρέχει ευσεβόφροσι πάσιν, η ανάγνωσις επιστολών, των σοφών σου Παύλε η ψυχάς τέρπουσα, και στόματα ανοίγουσα, προς αίνεσιν του Ζωοδότου· 
Αλληλούϊα.
 
Ψάλλοντές σε ως θείον, Χριστοκήρυκα Παύλε, διδάσκαλον σοφόν υποφήτην, διδάσκαλον σοφόν υποφήτην, αληθείας και χειραγωγόν, προς Θεού λειμώνας ευλαβώς κράζομεν·
Χαίρε, ο δόναξ του Παρακλήτου· 
χαίρε, η σάλπιγξ ζωής αφθίτου.
Χαίρε, δωρεών μυροθήκη του Πνεύματος· 
χαίρε, ιερών παλαισμάτων ο έξαρχος.
Χαίρε, άρωμα ουράνιον, ισαγγέλου αγωγής· 
χαίρε, σύντριμμα το άμεσον, δαιμονίων της ορμής.
Χαίρε, μακροθυμίας και χρηστότητος κέρας· χαίρε, φιλευσπλαγχνίας και πραότητος γέρας.
Χαίρε, στολήν θυμού εκδυσάμενος· 
χαίρε, ζωήν καινήν ενδυσάμενος.
Χαίρε, ελεύθερε δούλε Κυρίου· 
χαίρε, πανεύφημε κήρυξ του Λόγου.
Χαίροις, Παύλε Απόστολε.
 
Ω Απόστολε Παύλε, θεοτίμητον στέμμα, Χριστού της ευκλεούς Εκκλησίας (γ’), την παρούσαν ημών προσφοράν, ευμενώς προσδέχου και πιστών τάγματα, κατεύθυνε προς θέωσιν, τα σπεύδοντα Θεώ βοήσαι· 
Αλληλούϊα.

